
Индира Нұржанқызы Раскильдинова,

Павлодар қаласы, К.Макпалеев атындағы 4 жалпы

 орта білім беру мектебінің мұғалімі

Еліміздің Президенті Нұрсұлтан Әбішұлы Назарбаев: «Қазақстан халқының отаншылдық сезімін тәрбиелеу білім берудің мектепке дейінгі  жүйесінен жоғары оқу орындарына дейінгі орталықтарда барлық ұйымдарда көкейтесті болып табылады»-деген еді. Әр дәуірдің тарихи кезеңдерінде Отансүйгіштікке тәрбиелеудің өзіндік мүдделері болады. Еліміз егемендік алғаннан бері жас ұрпақ тәрбиесінің темірқазығы – қазақстандық патриотизм болды,  оның маңызы мен мазмұны жөнінде пікірталас жүріп келеді, тіпті «ұлттық патриотизм», «қазақстандық патриотизм» - деген екі ұғымның туындағаны да белгілі. Бірақ өсіп келе жатқан жас ұрпақты отаншылдыққа тәрбиелеуде бұл екі ұғымның қайсысын ұстанған жөн, олардың мазмұндық құрылымы қандай ой-тұжырымдар жүйесінен тұрады, бұдан былайғы кезде жастарды патриотизмге бұрыннан қалыптасқан әдіс-тәсілдердің формалары мен мазмұнын қолдануға бола ма? – деген сияқты көптеген мәселелер туындап отыр.

    
Патриоттық қасиет – бұл адамгершілік тәрбиесінің негізгі бір тармағы, адам бойындағы негізгі құндылықтар болып табылады.Халқымыздың бойындағы патриоттық құндылық ұрпақтан-ұрпаққа  беріліп отырған заңдылық. Көне түркі заманынан бастау алған патриоттық құндылық былай деп суреттеледі: «Елтеріс қағанның алғырлығы, еліне деген сүйіспеншілігі Қүлтегіннің қанына ана сүтімен сіңді».Бұдан біз патриоттық құндылықтың ана сүтімен даритын ең киелі ұғым екенін түсінеміз.      

      
Елбасы Н.Ә.Назарбаевтың Қазақстан халқына арнаған жолдауында: «Оқушыларды Қазақстандық патриотизмге шығармашылық жағынан дамыған жеке тұлға ретінде тәрбиелеу қажет. Бүгіннен бастап ұлттық мінез-құлық, биік талғампаздық, тәкаппарлық, тектілік, білімділік, биік талғам, ұлттық намыс қасиеттерін сіңіріп қалыптастыруымыз керек»- делінген. Өмір ағымы талап етіп отырған жаңа қоғамға лайықты саналы,білімді, үйлесімді жетілген жеке тұлғаны дайындау бүгінгі мектеп, қоғам алдында тұрған ең негізгі міндет.Осыған байланысты патриотизмге тәрбиелеуді халықтық тәлім-тәрбиенің озық үлгілерімен қайта қарап шығу, бойында еліне,жеріне деген сүйіспеншілік сезімі дамыған азамат тәрбиелеу бүгінгі күн талабының өзекті мәселелерінің бірі болып отыр. Отанды сүю, патриотизм деген ұғымдар мектепке, үйге, жақынына, туған еліне деген сүйіспеншіліктен басталады. «Елдің елдігін оның тарихы, әдебиеті, салт-дәстүрі сақтайды» - деген ұғымды бастау етіп алатын болсақ, патриотизмге тәрбиелеу үрдісін шартты түрде мынадай іс-шараларға бөлуге болады:
· тілді құрметтеу;

· ұлттық салт-дәстүрді зерделеу;

· елдің тарихы мен мәдениетін оқып зерттеу;

· жер байлығы мен табиғатты қастерлеу;

Мұны енді патриоттыққа тәрбиелеудің ең негізгі ұстанымдары деп қарауға болады.Қазақстан Республикасының Білім туралы Заңында: «Білім беру жүйесінің басты міндеті – ұлттық және жалпы адамзаттық қазыналар ғылыми мен практиканың жетістіктері негізінде, жеке адамды қалыптастыру үшін қажетті жағдайлар жасау» - деп ерекше атап көрсетілген. Осы Заңның 8-бабында «Білім беру мекемелеріндегі тәрбиелеу бағдарламалары этномәдениет элементтерімен байытылады» - делінген. Қазақстан Республикасындағы этникалық – мәдени білім тұжырымдамасы этникалық – мәдени білім берудің негізгі міндеттерінің бірі – жан-жақты мәдениетті тұлғаны тәрбиелеу, өз мәдениеті арқылы өзге мәдениеттерге бағыт ұстаған адам ғана жан-жақты мәдениетті тұлға болып, өз елінің патриоты бола алады дегенге саяды. «Балаңды өз тәрбиеңмен тәрбиеле, өз ұлтының тәрбиесімен тәрбиеле»- деген нақылмен халқымыз бұл құндылықтың құнарлылығы мен маңыздылығын баяғыда-ақ тұжырымдап берген.   

Осының бәрін ескере отыра,ойдағыдай мақсаттарға жету үшін күнделікті сабақтарымда: 
1 .   Халқымыздың тарихын, географиялық орнын білдіру, таныстыруға;

          2. Орыс тілімен шұбарланған атаулардың баламаларын қазақша нұсқаларын зерттеп, ұғындыруға; 

          3.    Халықтың ұлттық ерекшелігін дамыту, әдебиетін, мәдениетін кеңінен насихаттауға;

         4. Ұлттық әдет-ғұрыпты, салт-дәстүрді қалыптастыруға  әрекет жасаймын.
Осы мақсаттарды нәтижелі жүзеге асыру үшін сабақта және сабақтан тыс түрлі әдіс-тәсілдер қолданылған дамыта оқыту, сын тұрғысынан ойлау, ақпараттық технологиялы сабақтар, сыныптан тыс түрлі интеллектуалды ойындар: оның ішінде «Атажұрт», «Мың бір мақал, жүз бір жұмбақ», «Мен бақыттымын», «ХХІ ғасыр көшбасшысы» және т.б. жүргізіледі.  Қазақстан ғаламдық гуманистік ойлау жүйесіне енді. Бұл ретте Қазақстанның көп ұлтты құрамы ескерілгені жөн. Аталған ерекшеліктерге сай, қазіргі тәрбие жұмысын төмендегідей тәртіпте қарастыруға болады деген тұжырым жасауға болады:
- 
Жастардың халқының салт-дәстүрін жетік білуі, патриоттық тәрбиенің нәтижелілігі, бүгінгі өмір талабына сай болу.

- 
Жастардың Қазақстан Республикасының мемлекеттік рәміздерін білуін қамтамасыз ету, оларды құрметтеу сезімін қалыптастыру.

-  
Қазақ халқының озық гуманистік құндылықтарын басшылыққа ала отырып, жалпы қазақстандық патриотизмге, отансүйгіштікке тәрбиелеу;

- 
Оқушыларды, жастарды өз пікірлерін ашық айтуға, сөз бостандығына, басқалардың пікірін құрметтеуге тәрбиелеу;

- 
Әлеуметтік-саяси жағдайда, өз көзқарасы мен сеніміне, идеалына және ізгілікті құндылықтарға сүйене отырып мақсат қоя білу;

- 
Өмірде бар жағынан жоғары әлеуметті белсенді болу,әлеуметтік-экономикалық жағдайда бәсекелетікке қабілетті болу және т.б.  

  
Қазақстан Республикасы жалпы орта білім берудің мемлекеттік жалпыға міндетті стандарттарына, типтік оқу бағдарламаларына, оқулықтардағы патриоттық тәрбиеге байланысты тақырыптарға талдау жасалынып, сұрыптала келе мектеп оқушыларының  бойына патриоттық құндылықтарды қалыптастыруда қазақ тілі сабақтарына қойылатын негізгі талаптар айқындалды:

Қазақ тілі сабақтарының  мектептегі және сыныптағы жүргізілетін патриоттық тәрбие жүйесімен өзара байланыста жүргізілуі, пәнаралық байланыс, өткен тақырыптармен жүйелі сабақтастық, оқушылардың іс-тәжірибесі;

·  Сабақтың алдына қойылатын мақсатының нақты болуы және педагогикалық тұрғыда негізделуі;

· Сабақтың құрылымында патриоттық тәрбиеге арналған мазмұнның қамтылуы,сабақ мазмұнының оқушылардың патриоттық іс-әрекетінің негізі болуы,берілетін білім мен оқушылардың патриоттық іс-әрекетінің арасында байланыстың болуы;

· Қазақ тілі сабақтарында оқушылардың патриоттық сезіміне ықпал ететін материалдардың қамтылуы;

· Сабақ үстінде оқушылардың танымдық, белсенділік іс-әрекеттеріне ықпал ету,сабақтағы қамтылған материалдар олардың санасына, көңіл-күйіне әсерлі болуын ескеру;

   
Оқушылар ҚР-ның рәміздерін насихаттау мақсатында әр түрлі ұлт өкілдері қатысқан тақырыпты, мерекелік флэш-моб,  ашық тәрбие сағаттарын және т.б. мерекелік, ағымдағы тақырыптық іс-шараларды өткізуді әдетке айналдырған. Сонымен қатар, ҚР-ның президенті Н.Ә.Назарбаевтың өмірбаянын, еңбек жолын баяндайтын «Өмірдерек» атты ауызша журнал, тұлғалық ойындар, Қазақстан Республикасының мерекелеріне  байланысты іс-шаралар өткізіледі. Елбасының  «Бейбітшілік кіндігі», «Тарих толқынында», «Ғасырлар тоғысында», «Тәуелсіздік белестері», «Сындарлы он жыл», «Тәуелсіздік белестері» атты шығармалары оқылып, талқыланып, оқушылар өз пікірлерімен бөліседі.

Осы тұрғыдан алғанда қоғамның әлеуметтік даму жағдайында патриоттық тәрбие беруде қарама-қайшылықтар туындап отыр: 

- әр түрлі ақпарат көздерінде қоғамға жат пікірлердің етек алуы;

- ұрпақтан-ұрпаққа жалғасқан жалғасқан ұлттық патриотизм мен бүгінгі қоғамдағы патриоттық тәрбиенің өзара сабақтастығының болмауы;

 -  мектепте, мектептен тыс мекемелерде оқушыларға патриоттық тәрбие беруге байланысты жүйеленген ғылыми әдістеменің жоқтығы рас.

 
Қорыта келгенде айтарымыз: 

· оқу – тәрбие жұмысын тұтас педагогикалық үрдіс тұрғысынан қарап, пәндік сабақтағы білім мазмұны мен сыныптан тыс жұмыстарды кіріктіріп, тұлғаның патриоттық құндылықтарын қалыптастырып отыру;

· Қазақстан Республикасының тұтастығын сақтайтын және халықтар арасындағы бейбітшілік пен достықты нығайтатын азамат тәрбиелеу;

-    ұлттық ерлік дәстүрлерден, әдет-ғұрыптардан нәр ала отырып, туған елге, жерге, ана тілге деген сезімді, Отанға деген сүйіспеншілікті туғызып, қалыптастырып, дамыту.    

